
Кутир-катир  

Кутирӧй–Катирӧй, 

Печуркаам кольӧма челядьӧй. 

Кутирӧй–Катирӧй,  

Сѐр вылам кольӧма печканӧй. 

Кутирӧй-Катирӧй,  

Горсъям кольӧма каттьӧмӧй. 

Дум вылӧ уси мамӧлӧн сьылӧм. Во чӧж ог и думыштлы та йылысь, а 

мыйӧн матыстчас Рӧштво, сiдз ачыс и воӧ юрӧ. 

Кодкӧ эськӧ тiян пӧвстысь тӧдӧ оз Кутир-Катирсӧ, кодi сiйӧ да мыйӧн 

сiйӧс сѐйӧны? Онӧй? Сiдзкӧ, кывзыштӧй менӧ. 

Кутир-Катирыс – олыся, кодi олӧ Мале грездын. Но кыдзи олӧ? Да зэв 

тешкодя. Сӧмын январ сизимӧд лунсянь январ дас ӧкмысӧд лунӧдз, 

ӧстальнӧй кадсӧ сiйӧ пӧ дзебсясьӧ да кыйӧдчӧ челядь бӧрся, медся нин ѐна 

пустӧйяс бӧрся. 

- Мыйла челядь бӧрся? - юаланныд тi. 

А со мыйла. Важ йӧз вӧлӧмаӧсь зэв мудер йӧзӧн, торйӧн нин малесаясыд. 

Кутир–Катирыс налӧн вӧлӧма аслыссяма воспитательӧн. Шулӧмаӧсь, мый 

пустӧй челядьсӧ Кутир–Катирыс кыйӧдас да кыскыштас юкмӧсӧ, но оз 

ставнысӧ, а сӧмын кывзысьтӧмъясӧс.  Мамӧ шулывліс: 

- Энӧ пустуйтӧй, а то Кутир–Катирыд ставсӧ аддзӧ, нуас да, он и тӧдлӧй. 

 Ок и ѐна сыысь полі. Пустуйтнытӧ эг лысьтлы, но корсюрӧ, дерт, эг жӧ 

кывзысьлі. Дзик пустуйттӧгыд кагаыдлы некыдз. Помнита,  коркӧ тӧвнас 

мамӧкӧд лэччим лавкаӧ. Туйыс кузь, километра кык лоӧ, да нӧшта на и кык 

шор колӧ вуджны,  буретш Кутир–Катирлӧн гуляйтан кад, рытладор нин 



вӧлi. Воим Шорпос дорӧдз, видзӧда да, шорыс быттьӧ воссьыштӧма. Ӧнi, 

дерт, тӧда, мый шорыс ватлаліс, а сэки, ичӧт на вӧлi да, эг тӧд. Аддзи тайӧс 

да пыр жӧ и юалi  мамлысь: 

 Мам, тайӧ Кутир-Катирыдлӧн шорсьыс петанiныс? 

Мам шуӧ: 

 Да, дитюк, сылӧн тай.  

А ачыс нюмъялӧ. 

Юрӧй тайӧ кывъяссӧ кылӧм бӧрын зэв сюся кутiс ӧтарӧ-мӧдарӧ бергавны. 

Сэсся берег пӧлӧнсьыс казялi кос дзоридзьяс, лымйыс абу тыртӧма, вель уна 

тыдалӧ. Бара мамлысь юала: 

 Мамӧ, а тайӧ Кутир-Катирыдлӧн дзоридзьясыс? 

 Сылӧн, дитя, сылӧн, - нюмъялӧмӧн вочавидзӧ мам. 

Та бӧрся менам синъясӧй ӧтарӧ видзӧдiсны шор боклань. Став пустуйтан 

грекӧй сэки юрӧ воис. Да нӧшта и дзоридзьясыд на легны кутiсны, 

тӧвзьысьыштiс буракӧ да. 

 Мам, а кор Кутир-Катирыс петӧ шорсьыс, дзоридзьясыс 

шаркӧдчӧны? - водзӧ юася. 

 Ог и помнит, гашкӧ, батьӧй вӧлi шуӧ, мый шаркӧдчӧны да, - шуӧ 

мам. 

Тайӧс кылӧм бӧрын ме зэв ӧдйӧ кутчыси мам киӧ. 

 Мый нӧ, пакӧститчин али мый да Кутир-Катирсьыд повзин? - 

небыдика юалiс мам. 

 А тэ ӧд менӧ Кутир-Катирсьыд доръян? Ме неуна и 

пустуйтыштлы, ме тэд висьтала, дзик збыль, ставсӧ висьтала, сӧмын 

Кутир-Катирыслы эн сет. 

 Ог жӧ Кутир-Катирлы сет муса нылукӧс, ме и ачым дзолядырйи 

вӧлi пустуйтла. 

Мамлӧн кывъяс бӧрся став повзьӧдчан мӧвпъяс кытчӧкӧ вошисны. Мамӧй 

менӧ оз сет тайӧ злӧдейыслы, сiйӧ менӧ доръяс. Но пустуйтнытӧ, дерт, 

ковмас дугдыны, мамӧй ӧд оз век дiнын ло, и пемдӧм бӧрад тайӧ кадколастас 



менӧ некод некытчӧ оз петкӧд, сӧмын пывсянӧ пуля моз лэбыштла. 

Пывсяныс эськӧ керкакӧд орччӧн, но и шорыс ӧд дзик жӧ орччӧн. Ог тӧд, 

кокӧй инмывлӧ оз вӧлi гортӧ кайигӧн. Дум вылӧ усьлас ӧнi да вель ѐна серам 

петӧ. Тӧда ӧд, Кутир-Катирыс абу. Гашкӧ, та понда и челядьыс Малеад 

торъялӧны мукӧд грездсаяссьыс асланыс шаньлунӧн. 

Ыджыд батьӧй мамлы ичӧтдырйисӧ Кутир-Катир йылысь сьывлӧма да 

висьтавлӧма, мамӧй — меным, а ме кута аслам челядьлы висьтавны.  

Со и тi тӧдмалiнныд, кодi сэтшӧмыс Кутир-Катирыс. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

 

 

 


